
1 
1 Profäjttabáhko Nineve birra. Elkoshak Nahuma bigodusáj girjje. 

Härrá mávset ietjas álmmuga vasjulattjajt 

2 Härrá l mávsediddje Jubmel, lålådimes dievva, 
Härrá l mávsediddje, moares dievva. 
Härrá mávset vuosteldiddjijdis, 
sån moarát vasjulattjajdises. 
3 Härrá l moarráj nuolle valla fámon viekses, 
sån ij guode avtak stráffuk. 
Stoarmo ja dálke tjadá suv gäjnno manná, 
balva li dume majt suv juolge måjvodi. 
4 Sån vuolet merav ja gåjkkåt dav, 
gåjkkåsin dahká gájkka änojt. 
Bashan ja Karmel buollni 
ja Libanon ruonudahka ássná. 
5 Váre doargesti suv åvdån 
ja dievá suddi. 
Ednam dåssjån suv tjalmij åvdån, 
värált ja gájkka danna årromin. 
6 Guhtis rijbbá suv asjmijn, 
guhtis gierddá suv suhto hiláv? 
Jubmela moarre buollá nåv gåktu dållå 
ja bávte luottani suv åvdån. 

 
7 Härrá l buorre sidjij gudi sunji dårvusti, 
sån la suodjen nieda biejve, 
sån gähttjá sijáv gudi báhtari suv lusi 
8 gå dulvve släbbu. 
Sån dåssjijt sijáv gudi vuosstálassti, 
sån vuojet vasjulattjajt sjävnnjadij. 

9 Majt dij ájádallabihtit Härrá hárráj? 
Sån håhkkånahttá – 
rejvadus däjvvá val akti. 
10 Nåv gåktu duoggum tistela, tjiesskisbiesstaga, 
nåv gåktu gåjkkåm hálmma, sij buolláji. 

 
11 Duv lussta ålmåj vuolgij 
guhti bahájuonagahtij Härrá vuosstij 
ja bahás rádijt vattij. 

 
12 Návti Härrá hoallá: 
Vájku li moaddása ja gievra, 
de tjaskeduvvisa ja dåssjånisá. 
Lev duv åvddåla bijnedam, 
valla iv la des duv bijnedittjat. 
13 De mån galgav doadjet svagáv mav sån dunji biejaj 
ja duv tjadnasijt galgav sluvgestit. 

 
14 Návti l Härrá mierredam duv hárráj: 
ij aktak galga duv namáv guoddet. 
Duv tiemmpelis mån håjggådav gájkka jubmelgåvåjt, 
goappátjagá vuoladum ja liejkkidum gåvåjt. 
Mån gárvedav dunji hávdev – dujna ij la mige árvvo. 

 
15 Gulá sáhkaguodde lávkijt, 
sån boahtá várij badjel, 
buktá ságajt vuojto birra. 
Gildástalá duv basijt, Juda, 
ja aneda duv jáhtojt, 
danen gå bahámielak ij la des duv tjadá manátjit. 
Sån la dåssjånam. 

2 

Nineve gahttjam 

1 Ilá gievrra boahtá duv vuosstij. 
Bieja doarroålmmåjt duv muvrajda ja gehtja gäjnov. 
Getsasta gárvov, tjoahkki gájkka fámojt. 
2 Danen gå Härrá tjuodtjelahttá Jakoba stuorravuodav 
nåv gåktu aj Israela stuorravuodav. 
Bahádahkke li sijáv spedjam 
ja bäjsstám sijá vijnnagárdijt. 
3 Doarroålmmåj galba guojtti ruoppsadin, 
doarrogievra li gárvvunam purpurij. 
Åssju degu dållå vávnaj stáles, 
gå gárvedi dårruj, 
ja hesta skielbesti buosjesvuodas. 
4 Vávna råhtot manni gahttunij milta, 
vuodji duohku diehki guovdojt miehtáj. 
Tjuovggi degu loavgá, 
eldagisáj láhkáj spájtti. 
5 Sån gåhttju ietjas doarrogievrajt – 
buosjet stimbaldi. 
Viehki muvra guovlluj, 
ja suodjetáhttja tsieggiduvvá. 
6 Rahpi uvsajt äno guovlluj, 
ja tiempel slábmá. 
7 Vuojnnusij Allagav biedji ja rihtsudi. 
Doalvvu ierit suv därnojt, 
luodjomin duvvoj láhkáj, 
surgos spettjudi rattev. 

 
8 Nineve l degu tjátjádahka 
man tjáhtje gålggå ålgus. 
»Báhtsit! Báhtsit!« 
Mavas ij aktak boade ruoptus. 

9 Rievvijihtit silbav, 
rievvijihtit gållev! 
Dánna l gietjedibmen dávverijs, 
vallje divras åmijs! 
10 Gájkka l bäjsstum, späddjum ja nåhkkum. 
Vájmmo fámoduvvá ja buolva doargesti, 
rumáj skielbes, gájkka muodo guovgudi. 

 
11 Gånnås la dal lädjánsluoggo 
gånnå nuorra lädjána lidjin, 
gånnå lädján manáj ålgus sisi 
ja lädjánatjivga lidjin oakken? 
12 Lädján váldij mav tjivga dárbahin, 
sállahav buvij njinnjelisájda. 
Sån dievdij sluokkojt sállahijn, 
liesojt oadtjusijn. 
13 De jårggålav duv vuosstij, Härrá Sebaot hoallá. 
Duv boanndudahka galggá sjaddat suovvan, 
duv nuorra lädjána svierde oassen. 
Gájkka majt dån la rievvim galgav dåssjidit, 
ja galgav duv sáhkaguoddijt sjávvunahttet ihkeven ájggáj. 

3 

Nineve rievtes stráffa 

1 Vuoj, dan varravájnogis stádaj, 
dievva gällásijs, 
tjåbmåsin sállahijs, 
hálujn ienebuv rievvit. 
2 Gulá, svitjo sjpådnji, 
vávnnaviera juhtsi, 
hesta ruohtti, 
vávna juorbbu. 
 



6 

3 Hesta tsiekkedi, 
svierdijs åssju ja sájtijs eldagahttá. 
Juohkka sajen gahttjam ålmmå, håre jábbmegijs, 
gietjedis låhko lijkajs, snågurmassti lijkajda. 
4 Gájkka l dan huorá gietjedis skiegesvuoda diehti. 
Sån lij fávrro ja tjiehppe skiedditjit. 
Gieladij álmmugijt skiegesvuodajn, 
gájkka álmmuktjerdajt guobasvuodajn. 
5 De mån jårggålav duv vuosstij, 
Härrá Sebaot javllá. 
Bajedav vuolpov duv muodo nali 
ja duv vuosedav álmmugijda rihtsogin, 
duv skámov gånågisrijkajda. 
6 Duv nali håjgåv rugijt, 
ja duv badjelgehtjav, 
ja dagáv gájkajda tjajmon. 
7 Gájka gudi duv vuojnni jårggåli dujsta. 
»Nineve l dåssjiduvvam«, javlli. 
»Guhtis suv ármet? 
Le gus aktak suv jaskadime?« 

 
8 Le gus dån bárep No Amonis, 
mij lij Nijllaäno gátten, 
tjátje lahkusin? 
Ädno lij dan suodje, 
tjáhtje dan muvrra. 
9 Kush ja Egypta 
vaddin stádaj gievrrudagáv, 
Put ja Libya lidjin dan viehkke. 
10 Mavas No Amona álmmuk aj vuolgaduváj 
fáŋŋgavuohtaj ja rijkkabáhtaribmáj, 
dan njuorakmáná murkkiduvvi juohkka gahttunsuoren. 
Vuorbbádin allamáttogijt 
ja tjadnin sijá oajvemusájt riggasij. 

11 De l duv vuorro 
vuoladuvvat ja dájogin sjaddat. 
Aj dån hähttu suojev åhtsåt vasjulattjajs. 
12 Duv doarroladne li fijkunmuoraj lágátja 
láddam muorjemij: 
jus muorav risstit de fijkuna gahttji 
dan njálmmáj guhti sihtá bårråt. 
13 Duv doarroålmmå li nissunij lágátja. 
Rijka uvsa li rahpasa vasjulattjajda, 
duv buodo li dålås bårrum. 
14 Goajvo dal tjátjev birástahttema diehti 
ja nannoda duv doarroladnijt. 
Lávkki dal rájrráj ja duolmo dav muvrrimrájrren, 
ása digálfårmav! 
15 Dållå l lijká duv båråtjit 
ja svierdde duv dåssjidittjat. 

 

Dån la bårrutjit nåv gåktu rássegahpanmádojs, 
vájku duv álmmuk la lågodibme nåv gåktu rássegahpanmádo, 
nåv gåktu stuorra muojde rássegahpanijs, 
16 vájku duv oasestiddje li moattes, 
ållu ienebu gå alme náste. 
Da guodi skådijt, 
rássegahpanmádo, ja hálláni. 
17 Duv ámmátålmmå li nåv gåktu rássegahpana, 
duv tjálle li nåv gåktu muojdde rássegahpanijs. 
Dat säjvvu muvrraj gåssusin, 
valla gå biejvve badján, de gáhtu, 
ja ij aktak diede gåsi. 

 
18 Duv räjnára li oademin, Assyria gånågis, 
duv oajvemusá sujbbomin. 
Duv álmmuk la hádjusam várijda miehtáj, 
ja ij la aktak dav tjoahkkitjit. 

19 Ij la divvom duv vihkáj, 
ij ga dálkas duv hávváj. 
Gájka gudi gulli gåk dujsta gevaj 
sjållerdi duv vuorbedisvuoda diehti. 
Guhtis ij dejvadalá 
duv gietjedis garravuohtaj? 


